BAKTERİYA HÜCEYRƏSİNİN STRUKTURU: NUKLEOİD, 	SİTOPLAZMA, RİBOSOM, PLAZMİDLƏR, ƏLAVƏLƏR, 			SİTOPLAZMATİK MEMBRAN, MEZOSOMLAR.
Bakteriyalar (yunanca bacteria – çöp) birhüceyrəli, adi gözlə görünməyən, mikroskopik canlı orqanizmlərdir. Onlar canlı hüceyrələr üçün xas olan bütün struktur elementlərinə malik olduqlarından sərbəst yaşaya bilirlər. Çox kiçik, mikroskopik ölçülərinə baxmayaraq bakteriya hüceyrəsinin quruluşu xeyli mürəkkəbdir.
Bakteriya hüceyrəsi xaricdən qişa ilə hüdudlanan sitoplazmadan ibarətdir. Sitoplazmanın daxilində nüvə maddəsi – nukleoid yerləşmişdir.
Nukleoid. Bakteriyalarda həqiqi nüvə yoxdur. Nukleoid adlanan nüvə maddəsini təşkil edən DNT sitoplazma içərisində dağınıq halda yerləşərək nüvə membranına malik deyil. Nukleoid təqribən 10 mln. nukleotid cütünə malik həlqəvi bir DNTzəncirindən ( xromosomdan ) ibarətdir. Lakin bəzi bakteriyalarda iki, üç hətta dörd xromosomun olması aşkar edilmişdir. Bundan əlavə, xromosomun həlqəvi olması da mütləq deyil, bəzi prokariotlarda, ( məsələn, Borrelia burgdorferi ) DNT-nin həlqəvi deyil, xətt şəklində olması aşkar edilmişdir. Nukleoid bakteriyaların həyat fəaliyyətində, çoxalmasında, spora əmələ gəlmə prosesində iştirak edir. Bakteriyaların irsi məlumatlarının əksəriyyətin nukleoiddə saxlanılır. Nukleoidi Felgen üsulu ilə boyamaqla aşkar etmək olar.
Sitoplazma – maye konsistensiyalı kolloid sistemdən ibarətdir. Elektron mikroskopunda sitoplazma daxilində müxtəlif qranulalar aşkar edilir. 
Ribosomlar . Bakteriya hüceyrəsinin sitoplazmadında RNT ilə zəngin qranulalar vardır. Bunlar ribosomlar adlanır, burada zülalların sintezi gedir.
Əlavələr. Bəzən sitoplazmada müxtəlif əlavələrə - qlikogen, kükürd, piy əlavələri, piqment dənələrinə də rast gəlinir. Zülal mənşəli əlavələrdən volyutin dənələrinin tərkibi metafosfatlar və digər fosfatlarla zəngindir. Bu dənələr Spirillum volutans adlı bakteriyada daha yaxşı inkişaf etdiyindən belə adlandırılmışdır. Volyutin dənələri və piy əlavələri ehtiyat qida maddəsi rolu oynayır. Volyutin dənələrində metaxromaziya xüsusiyyəti vardır, yəni onlar sitoplazmaya nisbətən daha intensiv boyanırlar. Ona görə də onları bəzən metaxromatik dənələr də adlandırırlar. Bu dənələrin aşkar edilməsi bəzi bakteriyaların ( məsələn, korinebakteriyaların ) tanınma əlamətidir. Onları xüsusi boyama üsulu – Neysser üsulu ilə aşkar edirlər. 
Sitoplazma daxilində həmçinin vakuollar da aşkar edilir ki, onlar suda həll olan müxtəlif maddələrdən ibsrətdir. Vakuollar xüsusi qişa ilə - tonoplastla əhatə olunmuşlar. 
Mezasomlar. Sitoplazmanın periferiyasında sitoplazmatik membranın sitoplazmaya çökməsi nəticəsində əmələ gələn mezasomlar aşkar edilir. Bunlar hüceyrənin bölünməsində və spora əmələ gəlmə prosesində iştirak edir. 
Hüceyrə qişası 3 təbəqədən ibarət olur:
· Daxili – sitoplazmatik membran
· Orta – hüceyrə divarı
· Xarici – selik təbəqəsi.
Sitoplazmatik membran sitoplazmanı bilavasitə əhatə edərək, hüceyrə divarının altında yerləşir. Qalınlığı təqribən 50-80 anqstrem olan sitoplazmatik membranın səthində tənəffüs fermentləri, bakteriyaların qidalanmasında iştirak edən fermentlər – permeazalar vardır. Beləliklə, sitoplazmatik membran bakteriyaların qidalanmasında, tənəffüsündə, eləcə də çoxalmasında fəal iştirak edən yarımkeçirici təbəqə rolunu oynayır.
	

